
Ffydd, gobaith, cariad
(Llythyr Paul at y Colosiaid_4)

4 Dyn ni wedi clywed am eich ffyddlondeb chi i'r Meseia Iesu ac am y cariad sydd gynnoch chi at bawb arall sy’n credu. 5 Mae'r ffydd a'r cariad hwnnw'n tarddu o'r gobaith hyderus y byddwch chi’n derbyn y cwbl sydd wedi ei storio yn y nefoedd i chi.     (1:4-5)

Pam oedd Paul mor ddiolchgar am y Colosiaid? Am eu bod nhw’n ffyddlon i Iesu Grist. 

Mae ffyddlondeb yn rhan bwysig o berthynas lwyddiannus – er mwyn cael priodas hapus mae’n rhaid i’r gŵr a’r wraig fod yn ffyddlon i’w gilydd. Unwaith mae un yn troi cefn ar y llall wrth gael affair, sef bod yn anffyddlon, mae’n anodd iawn i ddal ati gyda’r briodas. Mae ffyddlondeb yn elfen bwysig ym mhob perthynas – dyn ni i gyd yn gwybod y gwahaniaeth rhwng ffrind da a ffrind gwael. 
Mae’n glir felly bod y Colosiaid wedi clywed am Iesu, wedi deall ac wedi credu mai fo oedd Mab Duw, a’u bod nhw’n dal ati i’w addoli yn ffyddlon. Nid rhywbeth ‘airy fairy’ oedd y ffyddlondeb yma – roedd o’n cael ei ddangos mewn ffyrdd ymarferol. Roedd eu ffyddlondeb i Iesu yn cael ei ddangos drwy eu cariad at ei gilydd ac at ‘bawb arall sy’n credu.’ 

Roedd Paul yn dweud bod gan y Colosiaid obaith hyderus; gobaith sicr ydy hwn, y bydd rhywbeth yn digwydd er nad yw wedi digwydd eto. Nid gobaith cyffredin ydy gobaith y Cristion –nid gobeithio am feic gan Siôn Corn a chael siom wrth ddarganfod Connect 4 neu feicrosgôp. Mae Duw wedi addo bywyd am byth yn y nefoedd i Gristnogion. Nid marwolaeth fydd y diwedd; mae bywyd gwych i ddilyn! –  

 Bydd yn sychu pob deigryn o'u llygaid nhw. Fydd dim marwolaeth o hyn ymlaen, dim galaru, dim wylo, dim poen.

Does dim angen golau haul na lleuad yn y ddinas chwaith, am fod ysblander Duw ei hun yn ei goleuo hi, a'r Oen fel lamp yn ei goleuo hi.
4 Cân nhw weld ei wyneb, a bydd ei enw wedi ei ysgrifennu ar eu talcennau. 5 Fydd dim y fath beth â nos, felly fydd ganddyn nhw ddim angen golau lamp, na hyd yn oed golau'r haul. Bydd yr Arglwydd Dduw yn rhoi golau iddyn nhw. Byddan nhw'n teyrnasu am byth bythoedd. (Datguddiad 21:4, 23; 22:4-5)

Yn ôl geiriau Paul felly, mae ffydd a gobaith Cristnogion yn tarddu (yn cychwyn) o’r gobaith sydd ganddyn nhw am y dyfodol. Falle bod rhai pobl wedi bod yn trio tanseilio ffydd y Colosiaid wrth ddweud mai RŴAN sy’n bwysig, ond roedd Paul yn dangos iddyn nhw bod gan Dduw gynllun tymor hir iddyn nhw. Yn y dyfodol y daw pob peth i ddiweddglo perffaith.

